
ЖАҢАЛЫҚТАР

RSF журналистердің Құрылтайдағы
шектеуді алып тастау туралы талабын
қолдады
22 қазан 2026 жыл, 10:33

Халықаралық “Шекарасыз тілшілер” ұйымы қазақстандық журналистердің
Құрылтайдағы шектеуді алып тастау туралы талабын қолдады.

“Шекарасыз тілшілер ұйымы (RSF) парламент енгізген ақпаратқа қол жеткізу

бойынша шектеуді алып тастауды талап еткен журналистер тобын қолдайды. Жаңа
ережелер негізінде ақпарат құралының бір тілшісіне ескерту жасалып, бір
журналистке аккредитация берілмеді. RSF бұл шектеулерді дереу жоюға
шақырады” деп жазылған ұйымның 21 қазан күнгі хабарламасында.

https://smarturl.click/QwGjyJ
https://www.azattyq.org/z/330
https://t.me/RSF_Official_RU_Content/1323


Осы аптада ондаған журналист Құрылтайдың төрағасы Айбек Дәдебайға ұжымдық

хат жолдап, брифинг өткізу ережесін өзгертуді талап етті. БАҚ өкілдері шараның

тақырыбынан тыс сұрақ қоюға тыйым салатын нормаға қарсы болды.

Хат авторларының айтуынша, мұндай шектеулер негізсіз. Олардың пікірінше,
журналистердің министрлерге, депутаттар мен өзге де лауазымды тұлғаларға
олардың құзыретіндегі кез келген сұрақты қою мүмкіндігі болуы керек. Олар
Құрылтай басшылығынан даулы норманы қайта қарап, жазбаша жауап беруді
сұрады.

Құрылтай өкілдері әзірге реакция білдірген жоқ.

Құрылтай ғимаратында депутаттарға өз бетінше сұрақ қоюға тыйым салынатыны
31 тамызда белгілі болған. БАҚ өкілдеріне ғимаратта депутаттармен тек
ұйымдастырылған баспасөз жиынында және тек белгіленген күн тәртібі туралы
сөйлесуге рұқсат етіледі деген жаңа талап енгізілді. Парламент қызметкерлері ол

талаптар журналистерді аккредиттеу ережелері мен БАҚ туралы заңға сүйеніп
қабылданғанын айтқан.

Мұндай оқиғалар елде тәуелсіз БАҚ-қа қысым күшейіп, журналистердің
Құрылтайда сұрақ қоюы қиындаған тұста болып отыр.

Бұған дейін осы ережені орындамаған тілшілердің біріне ескерту берілген еді.

Мұндай норманы "Әділ сөз " баспасөз қорғау ұйымы сынап, ішкі ережелер сөз
еркіндігі мен ақпарат алу құқығына берілген кепілдіктерді алмастырмауы керек
деп мәлімдеген.

Журналистерді қорғау комитеті (CPJ) мен сөз бостандығын және адам құқықтарын
қорғайтын қазақстандық ұйымдар бұл шектеулерді алып тастауды талап етті. CPJ

жаңа шектеулер қолданыстағы аккредиттеу ережелерінде немесе парламенттегі
БАҚ жұмысын реттейтін басқа да ресми құжаттарда бекітілмеген деп мәлімдеді.

